             MAKADIANI NI AKINA NANI?

Makala nyingi zimeandikwa na Maulana Yusuf Ludhiyanvi (Mwenyezi Mungu amrehemu)
1. Qur’an inasema nini kuhusiana na Unabii kukomea kwa Muhammad (Rehema na Amani ziwe juu yake)?
2. Unabii kuishia kwa Muhammad kwa mujibu wa Hadith
3. Ukadiyani ni kitu gani?
4. Ni Ahmad au Qadiyani?
5. Makadiyani wanaibeza Kalimah
6. Tofauti kati ya Makadiani na Waislamu
7. Khulka ya Mirza Ghulam Ahmed Qadiyani
8. Je, angeyumkinika kuwa nabii?
9. Ujumbe kwa Ummah wa Waislamu
10. Kumtambua Masihi wa ahadi
11. Kumtambua Imam Mahd
12. Jibu la Mwisho la Mirza Tahir
13. Dkt Abdul Salam na Tuzo yake ya Nobeli
14. Mazishi ya Makadiani
15. Kujibiwa kwa changamoto ya Mirza Tahir
16. Maapizano (mubahala) kabambe mawili
17. Fatwa dhidi ya Makadiani
18. Mlaaniwa Mirza Ghulam Ahmad Qadiyani kwa kioo cha maandiko yake mwenyewe

         QUR’AN INASEMAJE KUHUSIANA NA KUKOMA KWA UNABII
Quar’an na Hadith za Mtume Mtukufu zinathibitisha kinaubaga kuwa unabii (nubuwwat’ risalat) ulikomea kwa Mume wetu Muhammad (SAW). Zipo aya za upambanuzi wa jambo hilo. Yeye akiwa wa mwisho katika mnyororo wa unabii, hakuna tena wa kumrithi kwa nafasi na daraja hiyo.
“Muhammad si baba wa yeyote katika wanaume wenu bali yeye ni Mtume wa Mungu na mwisho wa Mitume, na Mwenyezi Mungu ni Mjuzi wa kila kitu.” (Qur’an Al-Ahzab-(33):40). KWA TAFSIRI YA QUR’AN, wafasiri wote wa Qur’an Tukufu wanaiafiki maana ya “Khatam-un-Nabiin’ kwamba Mtume wetu (SAW) ndiye mwisho wa Mitume na hakuna tena wa kupandishwa daraja hiyo tukufu ya unabii baada yake.

A. Maelezo ya Imam Hafidh ibn Kathiir
Maelezo yake ya ufafanuzi juu ya aya hiyo ni kama ifuatavyo: “Aya hii ni ya kuhitimisha hukumu ya jumla kwamba Mtume wetu ndiye wa mwisho na kwamba hakutakuwa na nabii baada yake. Kwa kuwa haji tena nabii baada yake, dai la ‘mtume’ (rasuul) haliwezi kuzuka kwa hoja ya utume kuendelea kwa sababu daraja ya ‘mtume’ (rasuul) ni mahususi zaidi ya ile ya ‘nabii’. Kila Mtume (rasuul) ni nabii lakini si kila nabii ni mtume. Kuna isinadi endelevu na zisizokatika za mapokeo ya Hadith kutoka kwa lukuki ya Masahaba watukufu wa Mtume (radhi za Mwenyezi Mungu ziwe juu yao) kwamba hapatakuwa na nabii wala mtume baada ya Muhammad.” (Tafsiri Ibn Kathiir, juz.3).

B. Imam Qurtubi
Imam Qurtubi kaisherehesha aya iliyonukuliwa kama ifuatavyo: “Amesema Ibn Atiya kwamba, kwa mujibu wa Maulamaa wa sasa na wa zamani wa Ummah huu, maneno (khatam-un-Nabiin) yanaonesha kujitosheleza kabisa na, kwa kuoanishwa na hukumu ya Qur’an, yanamaanisha kwamba hakutakuwa na nabii baada ya Muhammad (SAW).”
C.Imam Ghazali 
Imam Ghazali kaifafanua aya hiyo kwa maneno hayohayo: “Bila shaka, Ummah, kwa ujumla, ulifahamikiwa kutokana na usemi huu (khatam-un-Nabiin) na kutokana na marejeleo ya kimazingira kwamba unamaanisha kutokuwapo tena ‘kwa nabii’ wala ‘mtume’ baada ya Muhammad (SAW) na kwamba (usemi huu unaondosha shaka na utata wa tafsiri ndani yake, na ndiyo kusema, anayeupinga, basi huyo kwa hakika, anapingana na kadamnasi ya Ummah.” (Al Iqtisad fil Itiqad, uk.123).
               
 KUAMINI UKOMO WA UNABII (KHATAMI NUBUWWAT)            
                                  Kwa Mwangaza wa Hadith
Mwenyezi Mungu (Muumba) ndiye aliyenzisha utaratibu wa kuwaongoza wanadamu kupitia Mitume wake wa kweli ambapo unabii ulianzia kwa ADAM (alayhis salam), na hatimaye, kuishia kwa nabii wa mwisho na wa zama zote, Muhammad (SAW). Baada yake, hakuna nabii mwingine.
Matabaka yote ya unabii yamefungwa, mathalani ZILLI, Burozi,Tashrehi, au lisilolokuwa Tashrehi. Kadhalika, wahyi kwa njia ya unabii nao umekoma baada ya Mtume Muhammad (SAW) na vivyo hivyo, wahyi wowote unaohitajika kuujenga upya Uislamu. Qur’an ndicho Kitabu cha mwisho cha uteremsho kilichokamilika na kutimilika barabara, hakibadilishiki. Maudhui ya Kitabu hiki yanalindwa na Mwenyezi Mungu Mwenyewe.
Ni hukumu ya jumla iliyotolewa kwa dalili za aya chungutele na mamia ya Hadith za Mtume Muhammad (SAW), maafikiano ya Maswahaba (radhi za Mwenyezi Mungu ziwe juu yao) na maafikiano ya Maulamaa na wanazuoni kwamba MUHAMMAD ((SAW) ndiye nabii na mtume wa mwisho wa Mwenyezi Mungu, Shariah yake ndiyo Sharia ya mwisho, Ummah wake ndio Ummah wa mwisho.
Maelezo hayo pamoja na kuyaamini na kuyakubali moyoni ndiyo vipengele vya msingi vya Imani ya Uislamu. Katika Uislamu, imani hii inaitwa imani juu ya kuhitimika kwa Unabii. Ni muafaka wa Ummah wa Waislamu kwamba baada ya Muhammad (SAW), mtu yeyote anayedai yeye ni nabii ni mzushi (KAZZAB) na Dajjal (Mpotoshaji), huyo ni mdanganyifu na mpotevu. Huyo hana fungamano na Uislamu.
Kadhalika, mtu anayemuamini mzushi huyo naye huwa kafiri. Hapa kuna baadhi ya rejea katika Qur’an na Hadith kuhusiana na kwamba Muhammad ndiye Mwisho wa Manabii.
Rejea katika Qur’an
“Muhammad si baba wa yeyote katika wanaume wenu bali yeye ni Mtume wa Mungu na mwisho wa Mitume, na Mwenyezi Mungu ni Mjuzi wa kila kitu.” (Qur’an Al-Ahzab-(33):40).
“Leo Nimekukamilishieni Dini yenu,na kukutimizieni Neema Yangu, na Nimekupendeleeni Uislamu uwe dini yenu.” (Maida (5):3)
REJEA KATIKA HADITH
Abu Hurairah (radhi za Mwenyezi Mungu ziwe juu yake) kahadithia kuwa Mtume wa Mwenyezi Mungu (rehema na amani ziwe juu yake) amesema: “Kwa hakika mfano wangu mie na Manabii walionitangulia ni kama kasri lililojengwa na mtu vizuri mno na kurembwa mno isipokuwa limebakishiwa uwazi wa kuweka tofali mahali pamoja pembeni na kufanya watu wanaolizungukia wajiulize (kwa mshangao) mbona hapa hakuna tofali ndani yake? Mtume (SAW) anasema, “basi mimi sasa ndiye hilo tofali la mwisho la pembeni na ndiye mwisho wa Manabii.” (Sahih Bukhari, Kitabu cha Munaqib, Sura ya 3 Khatim un nabiyiin, uk.501, juzuu ya 1)
Iimesimuliwa na Tahuban (radhi za Mwenyezi Mungu ziwe juu yake) kwamba Mtume (SAW) amesema; “katika UMMAH wangu, watazuka wazushi thelathini, kila mmoja wao atadai kuwa yeye ni nabii, lakini mimi ndiye mwisho wa manabii; hakuna nabii baada yangu.” (Abu Dawud Juz.2 uk.228, Tirmidhi Juz.2 uk.45)
Kasimulia Ibn Masoud (radhi za Mwenyezi Mungu ziwe juu yake) kwamba Mtume wa Mwenyezi Mungu (rema na amani zimshukie) amesema, “hazitafika zama za mwisho mpaka wazuke wazushi thelathini, wote wakidai wao ni manabii ilihali mimi ndiye mwisho wa manabii na hakuna mwingine tena baada yangu. (Muslim Sharif Tirmidh Sharif na Abu Dawud Sharif)
Zipo dalili nyingi za kuthibitisha MUHAMMAD (SAW) ni Mtume wa mwisho ambazo hapa hapatoshi kuziandika. Katika kipindi cha miaka elfu moja na mia nne, vitabu na vitabu vimechapishwa ambapo dalili hizo madhubuti zimetajwa ambapo hakuna mtu mwenye akili timamu aliyewahi kuthubutu kuzipinga na kuzikataa. 
Mtume MUHAMMAD (SAW) amesema kuwa “mimi ndiye mwisho wa Manabii, hakuna nabii baada yangu.” Na papo hapo akautahadharisha UMMAH wake kutakuwa na wazushi wa kudai unabii. Ummah wa Waislamu sio tu uliyapinga kwa nguvu kubwa madai ya wazushi hao bali uliyatoa kafara maisha yao kwa ajili ya kuikinga na kuienzi KHATUM UN NABIYIIN. Yafuatayo ni baadhi ya matukio ya kihistoria:
ASWAD ANSI
Aswad ansi alikuwa ni mwenyeji wa Yemen. Huyu alidai unabii katika kipindi kilekile cha Mtume MUHAMMAD (SAW). Alisonga mbele kuiteka NAJRAN katika hatua yake ya kwanza, halafu akaelekea SANIA. Kisha Yemen nzima ikaangukia mikononi mwake. Ikasikika kuwa Wayemen wengi wakawa makafiri kwa kuukubali na kuuamini unabii wa Aswad. Mtume MUHAMMAD (SAW) akatuma waraka kwa Wayemen, ambao wakamkana Aswad na kumnyonga. Feruzi Daliim, mmoja wa Maswahaba mashuhuri ndiye aliyemshinda na kumnyonga Aswad katika ushindi wake wa kihistoria. Mtume MUHAMMAD (SAW) akapata taafifa za kuuliwa kwa Aswad kwa njia ya Wahyi. Wayemen wakamtuma mjumbe kwenda kwa Mtume MUHAMMAD (SAW) kumpa taarifa za kuuliwa kwa Aswad katika kutimiza maagizo, lakini Mtume MUHAMMAD (SAW) akatawafu kabla ya mjumbe huyo kufika Madina.
MUSSALIMA KAZZAB
Mussalima alikuwa ni mwenyeji wa Yamamah. Huyu alidai unabii kabla ya Mtume MUHAMMAD (SAW) kutawafu. Watu wengi wakawa makafiri na kuungana na Mussalima. Vita vya Yamamah vikalipuka katika kipindi cha ukhalifa wa Abu Bakar Siddique (radhi za Mwenyezi Mungu ziwe juu yake). Katika vita hii, Mussailama akaangamizwa. Wafuasi wake 20,000 nao pia wakafa. Katika vita hii, kiasi tu cha masahaba 1200 wakiwamo Mahafidhi (wa Qur’an) na wale waliopigana Vita vya Badr wakafa mashahidi, na kwa njia hii ndipo uasi ulipokoma.  

MIRZA GHULAM AHMAD QADIANI	
Huyu alikuwa ni mwenyeji wa qadiyan, kitongoji cha Punjab (hivi sasa ni sehemu ya India ndani ya Punjab. Mirza Ghulam Ahmad alidai unabii mwaka 1901 katika kipindi cha utawala wa Mwingereza nchini India. Akapatwa na ugonjwa wa mlipuko wa kipindupindu, na akafa kifo cha kudhalilika mjini Lahore nchini Pakistan. Kufuru zake zilikuwa na safari fupi. Tokea wakati huo, Maulamaa wakamtenga mbali na UISLAMU yeye na wafuasi wake. Mrithi wa kwanza wa hayati Mirza Qadiani ni Khalifa Hakim Nuur Ud Din, wa pili Mirza Mahmud, wa tatu Mirza Nasir, na wa nne Mirza Tahir anayeishi jijini London kwa hifadhi ya kisiasa. Makadiani wote wanatambulika na kuhesabika kwa Ummah wa Waislamu kama MAKAFIRI. Nchini Pakistan, Makadiani wote walitangazwa rasmi mwaka 1974 kwamba si Waislamu. Baadae mwaka 1984, ikapitishwa SHERIA YA KUPINGA Ukadiani ambapo Mirza Tahir akaikimbia Pakistan na kwenda kutafuta hifadhi nchini Uingereza ambako anaishi mjini London. Makadiani wanajihesabu kama jumuiya ya Waislamu. Wanaendesha shughuli zao kwa jina la Uislamu ambalo Waislamu wa kawaida wasiowajua hurubunika nalo. Waislamu wote wanahitajika kufahamu mbinu zao katika shughuli za kidini au za kijamii.
                                    UKADIANI NI NINI?
                      (Na Maulana Muhammad Salim Duhrat)
Ukadiani hauna Heshima na Mungu, Aliyeumba
Wapi anapoweza kukimbilia binadamu kunusurika na mungu huyo ambaye mikononi mwake imo kila chembe. (mungu huyo) anasema;
Nitanyata kama wanavyonyata wezi. (Rohanni Khazaa’in Uk.39, Juz.20)
Ukadiani Unampa uungu Mirza
Mimi (Mirza) niliota ndoto kwamba mimi ni mungu. Nimeamini kuwa mimi ni mungu. (Rohanni Khazaa’in Uk.564, Juz.5)
Ukadiani Unafundisha kuwa mlango wa unabii uko wazi hata baada ya Muhammad (SAW) nabii wa Mwisho
Ukweli huu unabainika kama mchana kwamba mlango wa unabii uko wazi baada ya nabii Muhammad (SAW) (Haqiiqatun Nubuwah, uk.228)
Ukadiani unamdhihaki Mbora wa Manabii wote, Muhammad (SAW)
Nabii Muhammad (SAW) na Masahaba zake (Radhi za Allah ziwe juu yao) walikuwa wakila jibini walizopika Wakristo japo ilifahamika kabisa kuwa mafuta ya nguruwe ndiyo yaliyotumika kupikia.” (Al Fadhal, Qadiyaan 22 Februari 1924)
Ukadiani unadai kuwa Mirza Ghulam Ahmad ni Muhammad! Mtume wa Mwenyezi Mungu (SAW)
Muhammad ni mtume wa Mwenyezi Mungu. Na wale waliopamoja naye ni wakali kwa makafiri na wanahurumiana wao kwa wao. Katika wahyi huu wa Mungu, mimi ndiye niliyeitwa Muhammad na pia ndiye (niliyeitwa) mtume. (Roohani Khazain Uk. 207, Juz. 18)
Mtu anayenitofautisha mimi naMustafa, huyo hajaniona wala hajanitambua. (Roohani Khazain uk 258-259 uk.16)
Ukadiani unafundisha kuwa Mirza Ghulam Ahmad anampiku daraja Muhammad
Muhammad kashuka tena miongoni mwetu na huyu ndiye mbora zaidi wa daraja kuliko ilivyowahi kuwa. Yeyote anayetaka kumuona Muahammad (SAW) basi amuangalie Ghulam Ahmad kule Qadian. (Badr, Qadiyan 25 Oktoba 1906)
Ukadiani unahubiri kuwa Mirza kawazidi Manabii wote
Na Mungu anabainisha ishara nyingi kwangu kwamba laiti ishara hizo zingebainishwa enzi za Nuhu, wale watu wasingezamishwa majini. (Rohhani Khazain uk.575, Juz..22)
Yusuf wa UMMAH huu yaani mtu huyu mnyenyekevu kamzidi Yusuf wa Israel. (Rohhani Khazai uk.99 Juz.21)
Ingawaje manabii wengi wamekuja katika ulimwengu huu, mimi siko chini ya yeyote yule kwa kufahamika na kwa kutajika kwa Mungu. (Rohhani Khazain Uk.240, Juz.18)
Acheni kumtaja Ibn Maryam (Isa alayhi salam), Ghulam Ahmad ni bora zaidi yake. (Roohani Khazain uk.240, Juz.18)
Ukadiani unafundisha Chuki dhidi ya Nabii Isa Alayhis salam, Mmoja wa Manabii wakubwa wa Mwenyezi Mungu
(Yesu) alikuwa na tabia ya kutukana matusi na kutumia lugha chafu mara kwa mara (Rohhani Khazain Uk.289 Juz.11)
Ikumbukwe kuwa (Yesu) pia alizidisha kwa kiasi fulani tabia ya kuongopa (kusema uwongo). (Rohhani Khazain 289 Juz.11)
Yesu hakuweza kujipambanua kama mchaMungu kwa sababu ya watu kumjua kama mlevi chakali wa pombe. (Roohani Khazain uk.296 uk.10)

                                   Ahmadi au Qadiani
Wafuasi wa Mirza Ghulam Ahmad wa Qadian ni Makadiani ama watokee Jumuiya ya Makadiani wa Rabwa au Jumuiya ya Makadiani wa Lahori. Lakini wenyewe wanajiita “Ahmadiya” wakidai kwamba Mirza Ghulam Ahmad ndiye anayetajwa katika aya ya Qur’an, “Asmahu Ahmad” wakati ambapo kwa mujibu wa Waislamu, aya hii ya Qur’an inamtaja Mtume mtukufu Muhammad (SAW).
Akitumia kisingizio cha jina Ahmad katika ubini wake Mirza Ghulam Ahmad, bwana huyu kapindisha maana ya aya hiyo kwa kujipa na kujitangazia unabii kwa msingi huo ingawa maana halisi ya jina lake ni “mtumwa wa Ahmad”. Kwa mujibu wa Qur’an, Ahmad na Muhammad ni jina lilelile moja tukufu la Mtume wetu mtukufu (SAW).
Hivyo basi, kutumia aya hiyo kumtaja Mirza Ghulam Ahmad ni kuichakachua Qur’an kwa makusudi. Kwa sababu hiyo, ni marufuku na “haramu” kuwaita Makadiani “Ahmadiya.”

                        MAKADIANI WANAIDHIHAKI KALIMA
Kipengele hiki ndicho chenye angalizo maalum kwa msomaji kutokana na ukweli kwamba Makadiani wanamuona Mirza kama nabii-gamba (nabii katika mwili mwingine-Prophet incarnet) kwa njia ya mabadiliko ya umbo yaani Mtume Muhammad aliyezaliwa upya ndani ya kiwiliwili cha Mirza. 
Hivyo, wameuasi Uislamu na kujitenga nao. Kwa hakika, wao wamempa mzushi daraja kubwa kuliko lile la Mtume Mtukufu wa daraja. Maudhui ya makala hii yanatokana na maandiko halisi ya Makadiani wenyewe kwa kurejea kitabu chao wenyewe ukurasa kwa ukurasa. Tunakula yamini na kusema bayana hapa kwamba vyanzo tulivyorejea ni vyanzo halisi na sahihi.
Kwa Makadiani, Muhammad (SAW) ni Mirza Ghulam Ahmad
Mirza Ghulam Ahmad anadai yeye ndiye Muhammad mwenyewe (Allah atukinge na laana hii).
Muhammad ni Mtume wa Mwenyezi Mungu na wale walio pamoja naye ni wagumu kwa makafiri (lakini) wao wenyewe kwa wenyewe wanahurumiana (Qur’an 48:29). Mirza akasema eti, “katika aya hii, nimeitwa Muhammad na Mtume wa Mwenyezi Mungu.” (Ek Ghalti Ka lzala, uk.3, Roohani Khazain, Juz.18 uk.207)
Ule unaoitwa Uteuzi-pacha wa Nabii Muhammad (SAW)
Sababu za Makadiani kumuona Mirza kama ndiye Muhammad (SAW) ni kwamba, kwa mujibu wa itikadi ya Makadiani: ‘Khatam un Nabiin (Mtume wa Mwisho alipangwa kuzaliwa Makkah kama Muhammad. Kwa mara ya pili, kwa mujibu wa Makadiani, akaletwa tena mjini Qadian kwa umbile jingine la Mirza Ghulam Ahmad! Kwa maneno mengine, roho ya Muhammad ilidaiwa kuja tena na mafundisho yake ya kinabii yakadaiwa kuja tena kwa mara ya pili kwa umbo la Mirza: Ambapo hapa tunanukuu:
“Na jueni kwamba kama alivyozaliwa Mtume wetu mtukufu (SAW) mnamo karne ya 5 ndivyo hivyo hivyo basi alivyozaliwa upya mwishoni mwa karne ya 19 kwa umbile la Masihi wa ahadi (Mirza).” (Khutbah-e-Ilhamiah, uk.180, Roohani Khazain, Juz.16, uk 270)
“Mtume Mtukufu (SAW) alikuwa na mazazi mawili kama nabii. Kwa maneno mengine, twaweza kusema kuwa ilibashiriwa kuwa Mtume Mtukufu (SAW) angezaliwa duniani mara ya kwanza na kuzaliwa upya mara nyingine na hili likatimizwa kwa umbile la Masihi wa ahadi na Mahdi wa ahadi  (Mirza)” (Tuhfa-e-Golravia, uk.94; tanbihi, Roohani Khazain, juz.17, uk.249)

Mirza wa Qadian alidai yeye na Muhammad (SAW) ni mtu yuleyule mmoja
Kwa imani ya Makadiani, Muhammad (SAW) pamoja na ubora wake wote aliletwa tena kwa umbile la Mirza wa Qadian. Hivyo, umbo la Mirza wa Qadian (Allah atukinge) ni lilelile la Muhammad. Mirza amesema:”Na Mungu kanijaalia neema ya Mtume mtukufu na kaitimiza, na kanimiminia huruma na ukarimu wa Mtume yule mwenye huruma, kiasi kwamba umbo langu ndio umbo lake. Kwa hiyo, yule ajiungae na jumuiya yangu,kwa kweli, anakuwa mmoja wa masahaba wa mkuu wangu aliyekuwa mbora kuliko Manabii wote. Haifichikani kwa wale wenye uwezo wa kufikiri kwamba hii ndiyo maana ya maneno “wengine wao.” Mtu anayetutofautisha mimi na Mustafa, huyo hajaniona wala hajanitambua.” (khutbah-e-Ilhamiah, uk.171; Roohani Khazain, juz.16, uk.258-259).
Mirza wa Qadiani alidai kuwa yeye Alikuwa na tabia zote na utukufu wote wa Muhammad (SAW)
Pindi ilipozushwa imani kuwa umbile la Mirza ndilo lilelile la Muhammad (SAW) na kwamba ni Muhammad yuleyule aliyeletwa kwa umbo la Mirza, basi pia idaiwe kuwa sifa zote za utengenefu na utukufu za Muhammad (SAW) zilikwenda kwa Mirza. Mirza kasema:
“Wakati mimi ndiye Mtume mtukufu kwa umbile jingine na wakati sifa zote za Muhammad ikiwa ni pamoja na ya unabii zinaakisiwa na kioo chenye taswira yangu, ni mtu gani tena basi wa kudai unabii kwa umbile jingine?” (EK Ghalti Ka Izala, uk.8; Roohani Khazain, juz.18, uk. Uk.212)
‘Umbile la Masihi wa ahadi (Mirza), mbele ya macho ya Mungu, ndilo umbile la Mtume mtukufu (SAW). Kwa maneno mengine, katika rekodi za Mungu, hakuna watu wawili wanaotofautiana kati ya masihi wa ahadi na Mtume mtukufu (SAW). Bali wote wana utukufu uleule, wana daraja ileile, wana hadhi ileile, na wana utajo uleule. Ingawaje kitaswira wapo wawili lakini kwa uhalisia  wote wawili ni yuleyule mmoja.” (Al-fazl, Qadian, juz.3, Na.37, tarehe 16 Septemba, 1915 kama ilivyonukuliwa katika kitabu Qadian Mazhab, uk 207, toleo la 9, Lahore)
Mirza wa Qadian Kadai kuwa Yeye ndiye Nabii wa Mwisho
Kwa imani ya Makadiani mazazi ya Muhammad (SAW) “anayetokea Qadian” yalikuja kwa UMBILE jipya la Mirza wa Qadian.Na kwa vile alichukua umbile la Muhammad (SAW) basi Mirza ndio pia kawa “nabii wa mwisho.” Mirza anasema: Nimesema mara nyingi mno kwamba kwa mujibu wa aya: “Na wengine wao…”mimi kwa umbile jipya ndiye mwisho wa manabii.” Miaka ishirini iliyopita Mungu kaniita mimi Muhammad na Ahmad katika Braheen-Ahmadia na kabainisha kwamba mimi ni Mtume Mtukufu (SAW) kwa umbo jipya. (EK Ghalti Ka Izala, uk.8; Roohani Khazain juz.18; uk 212)
“Kabarikiwa yule ambaye kanitambua mimi. Kati ya njia zote za kuelekea kwa Mungu, mimi ndiye njia ya mwisho, na katika Taa Zake zote, mimi ndiye Taa ya mwisho. Kakosa bahati yule anayeniacha mimi, kwa sababu bila mimi ni giza.” (Kashti-e-Nooh, uk.56; Roohani Khazain, juz.19, uk.61)

Mirza wa Qadian alidai kuwa Yeye ndiye Mbora wa Manabii wote	
“Viti vingi vya enzi vimeshuka kutoka mbinguni lakini kiti changu mie ndio kimewekwa juu kabisa.” (Tazkirah, Toleo la Pili, uk. 643)
“Sifa mbalimbali tukufu walizotunukiwa manabii wengine wote zilikusanywa kwa kiasi kikubwa zaidi kwa Mtume mtukufu.” Sifa zote hizo tukufu zimetunukiwa kwangu kupitia umbile jipya la Mtume mtukufu. Ndiyo maana mimi nabeba majina ya Adam, Ibrahim, Musa, Nuhu, Selemani, Isa na kadhalika. Manabii wote waliotangulia walikuwa mifano ya sifa maalum za Mtume Mtukufu lakini mimi ni mfano mpya wa sifa zote za Mtume mtukufu.” (Malfoozat-e-Mirza, Juz.3, Uk.270)
Mirza wa Qadian Alidai kuwa Yeye alikuwa zaidi ya Muhammad (SAW)
Makadiani wanaamini kuwa uzao mpya (incarnation) wa Mirza ulipiku mazazi ya Mtume mjini Makkah. Mirza anasema:
Yule akanushaye  kuwa uteuzi wa mtume (SAW) unashabihiana na wa elfu sita kama ulivyoshabihiana na wa elfu tano, huyo anaukataa ukweli na anaikataa hukumu ya Qur’an. Ukweli ni kwamba imani ya nabii (mzaliwa upya-reincarnated prophet)) mtukufu mwishoni mwa elfu sita (yaani zama hizi) ndiyo yenye nguvu zaidi na ndiyo kamilifu na kali zaidi kuliko zile (imani) za miaka ya awali ila inafanana na (mbalamwezi) ya usiku wa 14.” (Khutbah-e-Ilhamiah, uk.181; Roohani Khazain, juz.16, uk. 271-272).
Tamathali ya “Mwezi mchanga” iliyotumika kwa Mtume (SAW) na ile ya Mbalamwezi iliyotumika kwa Mirza
Ubora wa unabii mpya wa Makadiani umeelezewa kwa staili nyingine. Eti katika kipindi cha Makkah, Uislamu ulikuwa kama mwezi mwandamo ambao hauna nuru ndani yake lakini katika huo unaoitwa unabii mpya wa kule Qadiani, Uislamu ukatiwa nuru na kung’ara kama mbalamwezi. Mirza alisema:
“Na Uislamu ulianza mithili ya mwezi mwandamo ambao, kwa amri ya Mungu, mwishowe, ulikadiriwa uje kuwa mbalamwezi katika zama za baadae. Hivyo, hikima ya Mungu ndiyo iliyokadiria kuwa Uislamu uje kuchukua sura ya mbalamwezi kwa njia ya kuhesabu.” (Khutbah-e-Ilhamiah, uk.181; Roohani Khazain, juz.16, uk.275). “Kusema kuwa wale waliomkataa Mtume mtukufu katika mazazi yake ya kwanza ni makafiri na wametoka nje ya jamii ya Kiislamu lakini kusema kuwa wale wanaoyakataa mazazi yake ya pili ndio Waislamu ni kumtusi Mtume na ni kudhihaki aya za Mungu ilihali masihi wa ahadi katika Khutubah-e-Ilhamiah, kalinganisha mazazi ya kwanza na ya pili ya Mtume mtukufu kama sawa na mwezi mwandamo na mbalamwezi.” (Akhbar Al-Fazl, Qadian, Juz.3. Na.10, tarehe 15, Julai, 1915 kama ilivyonukuliwa katika Qadian Mazhab uk.262)
Ushindi Mkubwa uliodhahiri
Ili kuutangaza ubora wa Mirza, ilidaiwa kuwa ushindi ulio dhahiri alioupata Mirza ulikuwa mkubwa kuliko ushindi wa dhahiri wa Mtume mtukufu (SAW). Hivyo ndivyo Mirza anavyosema:
“Ni dhahiri kwamba kipindi cha ushindi uliodhahiri cha Mtume mtukufu kilikwisha, na ushindi wa pili ambao ndio mkubwa na wa wazi zaidi kuliko wa kwanza ulikuwa bado haujapatikana. Iliamriwa kuwa muda wake uangukie katika zama za Masihi wa ahadi.” (Khutbah-e-Ilhamiah, uk.193-194 (Khutbah-e-Ilhamiah, Roohani Khazain, juz.16.uk.288)
ULE UNAOITWA MWANZO NA UKAMILIFU WA USTAWI WA KIROHO WA MIRZA
Aidha, ilidaiwa kuwa kipindi cha uzawa wa Mtume mtukufu (SAW) Makkah kilikuwa ni hatua ya kwanza tu ya mafanikio yake ya ustawi wa kiroho ambapo kuzaliwa kwake upya kule Qadian ndiko kunakowakilisha kilele cha ustawi wake wa kiroho. Hivyo ndivyo inavyosemwa hapa;
“Imani ya kiroho ya Mtume wetu mtukufu (SAW) ilizaliwa elfu tano (yaani kuzaliwa kwake Makkah) pamoja na sifa zake sahihi ambapo kipindi hicho hakikuwa kilele cha ustawi wake wa kiroho. Bali kilikuwa ni hatua ya kwanza ya kuelekea kwenye kilele cha ukamilifu wake wa kiroho. Baadae imani hii ya kiroho ilijipambanua yenyewe kwa pambo lake kamili katika elfu sita (kuzaliwa kwake tena kule Qadian) katika zama hizi.” (Khutbah-e-Ilhamiah, uk.177, Roohani Khazain, Juz.16, uk.266)
ULE UNAOITWA USTAWI BORA ZAIDI WA KIAKILI WA MIRZA
Vilevile inadaiwa kuwa ustawi wa kiakili wa Mirza wa Qadian ulikuwa zaidi ya ule wa Mtume mtukufu (SAW). Ndivyo inavyosemwa hapa;
“Ustawi wa kiakili wa Masihi wa ahadi (yaani Mirza wa Qadian) ulikuwa mkubwa zaidi ya ule wa Mtume mtukufu (SAW). Na hii ni sehemu tu ya ubora alionao Masihi wa ahadi kumzidi Mtume mtukufu. Vipawa vya akili vya Mtume mtukufu havikuweza kudhihiri kikamilifu kwa sababu ya mpweleo wa ustaarabu, ingawaje vipawa hivyo vilikuwapo. Sasa ndio vimejidhihirisha kikamilifu kupitia kwa Masihi wa ahadi kwa sababu ya kukua kwa ustaarabu.” (Review, Mei 1929, kama ilivyonukuliwa katika Qadian Mazhab, uk.266, toleo la tisa, Lahore)
MAKADIANI HUWAITA MAKAFIRI WALE WANAOTAMKA KALIMA YA MUHAMMAD (SAW).	
Pale inapokubalika, kwa mujibu wa imani ya Makadiani, kwamba Mirza wa Qadian (Mungu atunusuru) alikuwa zaidi ya Muhammad (SAW) wa Arabuni kwa daraja basi ni lazima pia kuamini kuwa wale wanaotamka Kalima ya Muhammad (SAW) si Waislamu. Kwa maneno mengine, Kalima tayyibah (LailahaillAllah, Muhammadur Rasulullah) bila kumuamini Mirza wa Qadian inabatilika.
Ndivyo inavyosemwa hapa;
“Nukta sasa inabainika wazi kabisa. Ikiwa ni kufuru kumkataa Mtume wa rehema, lazima pia iwe “kufuru” kumkataa Masihi wa ahadi, kwa sababu Masihi wa ahadi si kiumbe tofauti na Mtume wa rehema, bali ni mtu yuleyule mmoja (ni Muhammad aliyezaliwa upya). Iwapo mtu yeyote yule haonekani kuwa kafiri kwa kumkataa Masihi wa ahadi, basi yeyote yule anayemkataa Mtume wa rehema hawezi naye kuhesabiwa kama Kafiri. Yawezekanaje basi kumkataa Mtume kwa uzawa wake wa kwanza kuwe kufuru lakini eti kumkataa kwa uzawa wa pili (umbo jipya) kusichukuliwe kama kufuru, ilihali, kama ilivyodaiwa na Masihi wa ahadi (Mirza akiwa kama Muhammad aliyezaliwa upya) kwamba ustawi wake wa imani ulikuwa na nguvu, ukamilifu na ukali zaidi.” (Kalimatul Fasl, uk.146-147, kama ilivyonukuliwa katika Review of Religions, Machi-Aprili, 1915)
Mtu yeyote anayemwamini Musa lakini hamwamini Kristo, au anayemwamini Kristo lakini hamwamini Muhammad, au anayemwamini Muhammad lakini hamwamini Masihi wa ahadi, huyo si tu ni kafiri bali ni kafiri wa kweli (‘pakka’) na katoka nje ya wigo wa Uislamu.” (Kalimatul Fasl, uk.110, kilichoandikwa na Mirza Bashir Ahmad, M.A)
“Jumuiya ya Ahmadiya ina mnasaba uleule na Uislamu kama Ukristo unavyonasibiana na Uyahudi.” (Muhammad Ali Lahori Qadian, imenukuliwa kutoka Mubahasah Rawalpindi, uk.240).
Wale Waislamu wasiokula kiapo cha utii kwa Masihi wa ahadi (Mirza Ghulam Ahmad wa Qadian) hata kama hawakulisikia jina la Masihi wa Ahadi ni makafiri na wanaharamika (wanafutwa) kabisa katika dini ya Uislamu.” (Aiena-e-Sadaqat, uk.35, kilichoandikwa na Mirza Mahmud Ahmad Qadiani)
“Yatupasa kwamba tusiwahesabu wasio ahmadiya kama Waislamu, wala tusisali nyuma yao, kwa sababu, kwa mujibu wa imani yetu, wao wanamkataa mmoja wa manabii wa Mungu. Hili ni jambo la imani, hakuna yeyote mwenye hiyari nalo.” (Anwar-eKhilafat, uk.90, kilichoandikwa na Mahmud Ahmad Qadiani)
ILE INAYOITWA KALIMA YA MAKADIANI
Pia, katika mkakati wa Makadiani, iliwalazimu kumjumuisha Mirza kwenye maana ya Kalima ya Makadiani. Inasemwa hivi:
“Kutokana na uzawa wa Masihi wa ahadi (Mirza wa Qadiani) imejitokeza tofauti (katika maana ya Kalimah). Kabla ya kuzaliwa kwa Masihi wa ahadi (Mirza wa Qadiani) kama nabii katika dunia hii, maneno Muhammad ur RasulullAllah yalijumuisha katika maana yao wale Mitume waliomtangulia, lakini baada ya kuzaliwa kwa Masihi wa ahadi (Mirza wa Qadian) kama nabii hapa duniani, kaongezeka nabii mwingine katika maana ya Muhammad ur RasuluAllah. Hivyo, kwa sababu ya kuzaliwa kwa Masihi wa ahadi, kalima (Mungu atunusuru) haikomei hapo, bali inang’ara kwa mwangaza zaidi. Kwa kifupi, ni Kalima ileile inayotumika hadi leo kuingia katika Uislamu huku ikiwa na tofauti pekee kwamba kuzaliwa kwa Masihi wa ahadi (Mirza wa Qadian) kumeongeza Mtume mmoja zaidi katika maana ya Muhammad ur RasuluAllah.” (Kalimatul Fasl, uk.158, alichoandika Mirza Bashir Ahmad Qadian).
Kwa ufupi, dini ya Ukadiani imedumisha maneno yaleyale ya Kalimah lakini imani ya Makadiani imebadili maana ya Kalimah. Kwa Kalima ya Waislamu, Muhammad ur Rasul Allah maana yake Muhammad (SAW) wa Arabuni lakini kwa Kalima ya Makadiani, Muhammad ur Rasul Allah maana yake ni Mirza Qadiani akiwa kama Muhammad aliyezaliwa upya, duniani kama nabii kwa mara ya pili. Hivi ndivyo inavyosemwa hapa:
“Zaidi ya yote, hata kama tukikubali kwa kuotea mambo yasiyowezekana kwamba jina hilo tukufu la Mtume wa rehema limejumuishwa katika Kalima tukufu kwa sababu yeye ndio mwisho wa Manabii, hata hapo hakuna ubaya na hatuhitaji Kalimah mpya kwa sababu Masihi wa ahadi si kiumbe mwingine tofauti na Mtume kwani (MIrza) mwenyewe anasema:’Umbo langu ndilo lilelile la Muhammad ur Rasul Allah.” Aidha, “mtu anayenitenganisha mimi na Mustafa huyo hajanitambua wala kuniona.” Na sababu yake ni ahadi ya Mwenyezi Mungu kwamba angemleta upya “Khatam un Nabiyiin katika dunia hii kama nabii kwa mara nyingine kama inavyodhihiri katika aya, ‘Na wengine wao…’ Hivyo basi, Masihi wa ahadi (Mirza wa Qadian) ndiye Muhammad rasul Allah mwenyewe ambaye amezaliwa upya katika dunia kushajiisha Uislamu. Kwa sababu hiyo, hatuhitaji Kalimah yoyote mpya. Vinginevyo, Kalima mpya ingehitajika kama angezaliwa mtu mwingine badala ya Muhammad ur Rasul Allah, hivyo tafakarini!” (Kalimatu Fasl. Uk.158)
IMANI YA MAKADIANI: UNABII WA MUHAMMAD UNATENGUKA NA KALIMAH INAFUTIKA
Tafakuri ndogo tu juu ya vifungu vya maneno yaliyonukuliwa hapo juu inabaini wazi kabisa kuwa sio tu Makadiani wanamuhesabu Mirza Ghulam Ahmad kuwa ni Nabii na Mtume (wa Mungu) bali pia wanamuhesabu Mirza wa Qadian kama ndiye Muhammad mwenyewe kabisa kwa umbile jipya na kwa hivyo, wanamshuhudia (Mirza) katika Kalima. Wanawahesabu kuwa ni makafiri wale wote wanaomshuhudia Muhammad (SAW) wa Arabuni. Hii inathibitisha kwamba, kwa Makadiani, Kalima ya Muhammad wa Arabuni imefutika.
Tukiliangalia suala hili kwa undani zaidi, tutabaini kuwa, kwa mujibu wa Makadiani, imani kama ile ya Wabahaia-ya kuamini kipindi cha unabii na Utume wa Muhammad (SAW) wa Arabuni imekwisha wakati wake na ndiyo basi tena imeondoshwa katika maisha ya kila siku kwani, kwa mujibu wa Makadiani, msingi wa imani ya uwokovu ni kumtii Mirza tu. Hivyo ndivyo anavyosema Mirza:
“Sema, uwaambie, kama nyinyi mnampenda Mungu basi njooni na mnitii mimi ili Mungu naye apate kukupendeni.” (Wahyi wa Mirza kama unavyonukuliwa katika Haqiqatul Wahi, Uk.79/82, Lahore, 1952; Roohani Khazain. Juz.22, uk.82. Pia Tazama kurasa 46,62,81,182, 205, 277,360, 363, 378, 395, 495, 630, 634, katika Tazkirah, Toleo la Pili)
“Katika Brahiin-e-Ahmadiya, Mungu kaniita jina la Ibrahim, kama Alivyosema:”Hii ina maanisha Salamu kwa Ibrahim (yaani mja wake mnyenyekevu (Mirza). Hakika Sisi tulipafanya mahala penye nyayo za Ibrahim kuwa mahala pa sala zenu. Basi, tiini kikamilifu ili mpate kuokolewa.” (Arbaeen, Juz.3, uk.30-31, Roohani Khazain, Juz. 17, uk.42)
“Kwa mnasaba wa tamko (aya ya Qur’an inayomuhusu Ibrahim), hii ni aya ya Qur’an tukufu. Hapa ina maana,”Salini Sala zenu, shikamaneni na imani yenu kwa kigezo cha Ibrahim (Mirza Qadiani) ambaye ametumwa, na tengenezeni nafsi zenu kwa kigezo chake katika kila jambo.” (Arbaeen,Juz.3, uk.31, Roohani Khazain, Juz.17, uk.420)
Aya hiyo hiyo (iliyonukuliwa hapo juu) ndiyo yenye dondoo kwamba katika wakati ambao Umati Muhammad utagawanyika katika madhehebu nyingi (makundi mengi), hapo ndipo ambapo katika zama hizo za mwisho atazaliwa Ibrahim (yaani Mirza) ambapo kati ya makundi yote hayo, kundi linalomfuata Ibrahim huyu (yani Mirza) ndilo litakalookoka.” (Arbaeen, Juz.3.uk.32, Roohani Khazain, Juz.17, uk.4213)
“Mafundisho yangu yana maamrisho na makatazo, na yanarejesha upya hukumu muhimu za Shariah. Kwa sababu hii, Mungu kayaita mafundisho yangu na kauita wahyi (unaonijia) Safina. Basi tazameni, Mungu katangaza ‘wahyi’ wangu, mafundisho yangu pamoja na utii kwangu kuwa ni Safina ya Nuhu na ndio msingi wa uwokovu wa wanadamu wote. Basi yule mwenye macho aone na yule mwenye masikio asikie.” (Arbaeen, Juz.4, Tanbihi ya uk.6, Roohani Khazain, Juz.17.uk.435)
Kwa hiyo,  kuufuata unabii wa Mirza Ghulam, kufuata mafundisho yake na ‘wahyi’ wake na kufuata Sharia yake mpya ndiko kunakodaiwa kuwa ni msingi wa uwokovu kwa wanadamu wote. Hii ina maana moja tu kwamba Sharia ya Muhammad (SAW) wa Arabuni, mafundisho yake na wahyi wake vimeondoshwa katika matumizi, vimesitishwa na kukomeshwa!
UISLAMU WA KABLA YA MIRZA ULIKUWA DINI ILIYOKUFA
Nukuu za hapo juu zinathibitisha pasipo wingu lolote la shaka kwamba kwa mtazamo wa Makadiani, Uislamu bila Mirza wa Qadiani umekufa. Hivyo ndivyo inavysemwa hapa;
“Yumkini, mnamo mwaka 1906, kwa pendekezo la Khwaja Kamaluddin, Moulvi Muhammad Ali aliingia mkataba na Mhariri wa Akhbar-e-Watan kwa mapatano kwamba Mhariri wa (Jarida la) Review of Religions) asichapishe makala zinazohusu kundi la Kadiani. Lichapishe tu makala jumuishi kuhusu Uislamu na Mhariri wa Watan asaidie kulitangaza (Jarida) la Review of Religion katika gazeti lake. Masihi wa ahadi akalikataa pendekezo hili na likapingwa pia kwa nguvu zote na Jumuiya. Bwana Sahib akasema,”je, mtawasilisha Uislamu uliokufa mbele ya dunia kwa kuniondosha mimi?” (Zikr-e-Habib, imeandikwa na Mufti Muhammad Sadiq Qadiani uk.146, Toleo la Kwanza, Qadian)
“Sisi tunaamini kuwa dini ambayo haina mkufu wa unabii (kama ulivyo katika Uislamu-Mkusanyaji) ni dini iliyokufa. Tunaziita dini za Wayahudi, Wakristo na Wahindu kama dini zilizokufa kwa sababu tu hivi leo hakuna manabii ndani ya dini hizo, lau pia hali ingelikuwa hivyo kwa Uislamu,basi tusingelikuwa  chochote zaidi ya wapiga hadithi tu. Kwa nini tunaiona dini hii bora kuliko nyingine? Lazima iwe na tofauti fulani.” (Malfoozat-e-Mirza, Juz.10, uk.127) 
“katika kipindi cha uhai wa Masihi wa ahadi (Mirza Qadiani), kwa pendekezo la Maoulvi Muhammad Ali na Khwaja Kamaluddin, Mhariri wa Akhbar-e-Watan alianzisha mpango wa kukusanya fedha mnamo mwaka 1905 kwa lengo la kupeleka nakala za (Jarida la) Review of Religions nchi za nje, kwa sharti kwamba, lisiweke jina la Masihi wa ahadi (MIrza Qadiani). Lakini Bwana aqdas’ (Mirza Qadiani) akalikataa pendekezo hili, akisema;
Je, mtawasilisha Uislamu uliokufa kwa kuniondosha mimi? Kuanzia hapo, Mhariri wa Watan akatangaza kusitisha mpango huu wa kuchangisha fedha.” (Al-Fazl, Qadian, Juz.16, Na.32, tarehe 19 Oktoba,1928, kama ilivyonukuliwa katika Qadiani Mazhab, uk.461-462)
MAKADIANI WANAUSHUTUMU UISLAMU KAMA DINI YA LAANA, YA KISHETANI  NA YA KUDHARAULIKA
Kwa mujibu wa imani ya Makadiani, dini ya Uislamu, bila unabii wa Mirza Qadiani, ni mkusanyiko wa hekaya tu, ni ya kulaaniwa, ni ya shetani na ni ya kudharaulika.
‘Dini hiyo si dini na mtume huyo si mtume ambaye kwa kumfuata, mtu hamkurubii Mungu hata kupewa heshima ya kusema na Mungu (yani unabii-Mkusanyaji). Dini hiyo ni ya laana na ya kudharauliwa ambayo inafundisha kwamba ustawi wa mwanadamu unategemea hadithi chache tu za kusimuliwa (yaani Sharia ya Muhammad iliyosimuliwa kutoka kwa Mtume (SAW)-Mkusanyaji) na kwamba ‘wahyi’ umetuama badala ya kuendelea. Ndiyo kusema, dini hiyo inastahili kuitwa ya shetani badala ya Mungu.” (yani Uislamu wa Mtume mtukufu (SAW), Mungu atunusuru, ni dini ya shetani-Mfasiri) (Zamima-e-Braheen-e-Ahmadia, Sehemu ya V, uk.138-139, Roohani Khazain, Juz.21, uk.306)
JEURI YA MAKADIANI
“Ni upuuzi na upotevu gani huu kuamini kuwa baada ya Mtume mtukufu (SAW), mlango wa wahyi wa Mungu umefungwa moja kwa moja na hakuna tumaini la kuupata tena hadi Siku ya Kufufuliwa-ni simulizi za waumini tu. Je, dini isiyo na aya ya moja kwa moja kutoka kwa Mungu inaweza kuitwa dini? Mimi nasema, nikiapa kwa Mwenyezi Mungu kwamba zama hizi hakuna anayechukizwa zaidi na dini hiyo kama mimi (Hapana shaka juu ya hili-Mkusanyaji). Mimi naiita dini hiyo ni dini ya kishetani, si ya Mungu.” (Zamima-e-Braheen-eAhmadia. Sehemu ya V, uk.183, Roohani Khazain, Juz.21, uk.354)
Dalili zisizopingika zilizonukuliwa hapo juu zinabainisha pasipo hata chembe ya shaka kwamba Ukadiani ni dini tofauti kabisa na Uislamu. Undani halisi wa dini ya Ukadiani ni kwamba ukimkubali Mirza wa Qadian kama nabii basi hapo ndio sahihi kabisa. Vinginevyo, dini ya Uislamu ni upuuzi mtupu na ni dini iliyokufa, ya laana, ya kishetani, na ya kudharaulika. Na Unabii na Utume wa Muhammad (SAW) navyo vinatupiliwa mbali. Namuomba Mwenyezi Mungu asimnyime yeyote hikima na imani! Imeandikwa na Maulana Muhammad Yusuf Ludhianvi

